
Viðvíkjandi: Deildini hjá Bileftirlitinum í Klaksvík. 

Víst verður til samskifti millum Bileftirlitið og Vinnumálastýrið um keyp av bygningi í Klaksvík til virksemi hjá Bileftirlitinum á staðnum, seinast útspælið frá Fíggjarmálastýrinum um keyp av bygningi hjá Klaksvíkar Byggivirki til virksemi hjá almennum stovnum í Klaksvík, herundir virksemi hjá Bileftirlitinum.

Í hesum sambandi var undirritaði saman við Búgva Apol, deildarleiðara á sýnsdeildini í Klaksvík fríggjadagin 7. desember 2001 og hugdi eftir bygninginum, fyri at samanbera hann við verandi hølir og kannað um bygningurin var egnaður til okkara endamál.

Niðurstøða

Niðurstøðan av kanning okkara er, at bygningurin ikki verður mettur hóskandi til sýn av akførum vegna tað, at hæddin millum loft og gólv í kjallarahæddini bert er 375 cm. 

Fyri at kunna sýna akfør, er neyðugt við eini billyftu ella eini bilgrøv og fríhæddin við nýtslu av eini lyftu verður ov lítil, til sýn av bilum yvir 3.000 kg heildarvekt (stórir vøruvognar). 

Vit meta tað ikki vera møguligt, at gera eina bilgrøv í gólvið á kjallarahæddini vegna tess, at gólvið í kjallarahæddini liggur umleið 50 cm lægri enn bryggjan uttanfyri, og vatnspeglið frammanfyri bryggjukantin bert er umleið 1 metur undir bryggjukantinum á hægstu flóð. Dýpdin á bilgrøvini verður umleið 150 cm og botnurin á bilgrøvini kemur sostatt at vera 100 cm undir vatnspeglinum á hægstu flóð. Neyðugt er eisini við frárensli frá bilgrøvini og letur hetta seg neyvan gera sum er. Vit kenna frá royndum aðrastaðni, at sera trupult er at loysa spurningin við inntrongjandi vatni í bilgrøvir, serliga har vatnspeglið er omanfyri bilgrøvina.

Garasjuportrini í bygninginum hava eina hædd sum er 340 cm. Kravið til porturhædd fyri størstu akførini er 420 cm. 

Umframt er plássið frammanfyri bygning sera trongligt. Frá bygninginum og út til bryggjuna (vegin) eru bert umleið 500 cm og breiddin á bryggjuni (vegurin) er bert 1000 cm. Nærmasti granni er P/F Skipafelagið Føroyar og Norðoya Blikksmiðja og bert hesa løtuna vit vóru á staðnum, var rættiliga nógv ferðsla eftir bryggjuni, eisini av stórum og tungum akførum. Harafturat hava vit ampa av, at lata viðskiftafólk bíða eftir tørni á bryggjukantinum, eins og spurnartekin kann setast við trygdina, at lata viðskiftafólk bakka bil út úr sýnshøllini og út á bryggjuna.

Í mun til verandi bygning, sum Bileftirlitið hevur tilmælt Vinnumálastýrinum at keypa og sum Løgtingið hevur játtað pening til, er umrødda uppskot frá Fíggjarmálastýrinum ongin bati, heldur tvørtur í móti ein verri loysn. 

Verandi bygningur kann uttan broytingar klára øll bilsýn, uttan stórar lastbilar og bussar. Teir eru tó lutfalsliga fáir í Norðoyggjum og higartil hava vit klára okkum við, at leiga okkum tímar á verkstaðnum hjá Elmar Zachariasen.

Harafturat hevur Bileftirlitið regluligt virksemi við próvroyndum av koyrinæmingum, bæði til motorsúkklur, persónbilar og stórar bilar. Hetta krevur eitt ástøðishøli við hóskandi stødd, sum vit hava í verandi bygningi, eins og køk, baðirúm og skrivstovuhølið.

Tilmæli

Út frá tí sum vit sóu og teim veruligu umstøðunum á staðnum, mæla vit Vinnumálastýrinum til, at halda fast við keypið av ognini frá Jógvan Sønrad Joensen til virksemi hjá Bileftirlitinum í Klaksvík. Vit meta at bygningurin, sum vit mæla til at keypa, kann nøkta virksemi hjá Bileftirlitinum í Klaksvík tey næstu mongu árini, uttan at munandi ábøtur skulu gerast á bygningin. 

Hvat viðvíkur teimum stóru akførunum, vænta vit at hetta verður loyst við einum komandi undirsjóvartunnli millum Borðoynna og Eysturoynna, har størri akfør úr Norðoyggjum ætlandi fara at verða sýnað í Eysturoynni.

Av tí at árið fer at halla og tað hevur skund at fremja húsakeypið sum ætlað áðrenn ársskiftið, verður heitt á Vinnumálastýrið um skjótast gjørligt at flyta ræðisrættin á konto 6.38.4.02 – Bileftirlit Føroya (Løgujáttan) til undirritaða, soleiðis at vit kunnu gera tað neyðuga í hesum sambandi.

Vinarliga

Jákup Jacobsen, stjóri

  Postsmoga 3206  •  110 Tórshavn   

Telefon 35 04 00  •  Telefax   35 04 01  •  E-mail: bef@bef.fo
2/1

